
MAISHIY XIZMATLAR 
SOHASINI DAVLAT 
TOMONIDAN TARTIBGA 
SOLISHNING NAZARIY 
JIHATLARI

Quliyev Begimqul Melikovich
SamISI “Investitsiya va innovatsiyalar”
kafedrasi dotsent v.b., PhD

Annotatsiya: Iqtisodiyotda maishiy xizmat ko‘rsatish sohasining samarali ishlashi va rivojlanishi muammolari dolzarb 
sanaladi, chunki zamonaviy iqtisodiy sharoitlarda maishiy xizmat ko‘rsatish korxonalari inqirozli hodisalarga ta’sirchan 
hisoblanadi. Mazkur maqolada maishiy xizmatlar bozorining o‘ziga xos xususiyatlarini inobatga olgan holda, davlat 
tomonidan tartibga solishning asosiy maqsad va usullariga aniqlik kiritilgan. Yangi sharoitlarda maishiy xizmatlar 
bozorining holati, aholiga to‘liq xizmat ko‘rsatish darajasi, mavjudligi hamda umuman jamiyat barqarorligiga bo‘lgan ta’siri 
baholanadi.

Kalit soʻzlar: maishiy xizmat ko‘rsatish sohasi, maishiy xizmatlar tarkibi, maishiy xizmatlar bozori, davlat tomonidan 
tartibga solish samaradorligi, maishiy xizmat ko‘rsatish ko‘rsatkichlari.
Abstract: The problems of effective functioning and development of the household services sector in the economy are 
relevant, since in modern economic conditions, household service enterprises are affected by crisis events. The article 
clarifies the main goals and methods of state regulation, taking into account the specific characteristics of the household 
services market. The state of the household services market in the new conditions, the state of full service provision to 
the population, its availability and the stability of society as a whole are assessed.

Key words: household services sector, structure of household services, household services market, efficiency of state 
regulation, household service indicators.
Аннотация: Iqtisodiyotda maishiy xizmat ko‘rsatish sohasining samarali ishlashi va rivojlanishi muammolari dolzarb 
sanaladi, chunki zamonaviy iqtisodiy sharoitlarda maishiy xizmat ko‘rsatish korxonalari inqirozli hodisalarga ta’sirchan 
hisoblanadi. Mazkur maqolada maishiy xizmatlar bozorining o‘ziga xos xususiyatlarini inobatga olgan holda, davlat 
tomonidan tartibga solishning asosiy maqsad va usullariga aniqlik kiritilgan. Yangi sharoitlarda maishiy xizmatlar 
bozorining holati, aholiga to‘liq xizmat ko‘rsatish darajasi, mavjudligi hamda umuman jamiyat barqarorligiga bo‘lgan ta’siri 
baholanadi.

Ключевые слова: maishiy xizmat ko‘rsatish sohasi, maishiy xizmatlar tarkibi, maishiy xizmatlar bozori, davlat tomonidan 
tartibga solish samaradorligi, maishiy xizmat ko‘rsatish ko‘rsatkichlari.

K I R I S H
Mamlakatda kichik biznesni rivojlantirishni rag‘batlantirish uchun, eng avvalo, davlat tomonidan vaziyatni 

o‘rganish, tendensiyalarni tahlil qilish, ta’sir etuvchi omillarni aniqlash va yuzaga kelishi mumkin bo‘lgan 
rivojlanishni bashorat qilish imkonini beruvchi ishonchli ma’lumotlarni olish maqsadida sohani batafsil 
o‘rganishdan boshlab kompleks chora-tadbirlarni amalga oshirish zarur. Hozirgi axborot jamiyatida iqtisodiyotni 
maqbul tartibga solishning asosi – ijtimoiy tartibga solinadigan bozor iqtisodiyotini shakllantirishdir. Ya’ni, bu 
– ma’lum bir bozorning barcha ishtirokchilari uchun maksimal iqtisodiy samaraga erishish imkonini beradigan 
minimal zarur nazorat harakatlarining belgilanishi bilan bog‘liq.

Sanoat xizmatlari bozori ishlab chiqaruvchilar va iste’molchilar o‘rtasidagi bo‘g‘in sifatida maishiy xizmat 
ko‘rsatish korxonalarining ajralmas qismi hisoblanadi. Maishiy xizmat ko‘rsatish korxonalarini rivojlantirishning 

asosiy vazifalari – bozor infratuzilmasini takomillashtirish, aholiga zarur bo‘lgan yangi turdagi maishiy xizmatlarni 
joriy etish, bozordagi xizmatlar talab va taklifiga mos kelishini ta’minlash hamda qishloq va borish qiyin bo‘lgan 
hududlarda xizmat ko‘rsatish hajmini oshirishdan iborat. Maishiy xizmatlar bozorining holati va rivojlanishi 
hayot sifati ko‘rsatkichlariga bevosita ta’sir qiladi. Aholi turmush darajasining pastligi esa bu sohada bozor 
mexanizmlarini takomillashtirishga to‘sqinlik qilmoqda.

Maishiy xizmat ko‘rsatish sohasida band bo‘lganlarning salmoqli qismini yirik ishlab chiqarish obyektlarini 
yaratish uchun moliyaviy resurslarga ega bo‘lmagan shaxslar tashkil etadi. Bu kichik tadbirkorlar, ayniqsa, 
davlat idoralari himoyasi va yordamini zarur deb biladi.

Globallashuv sharoitida xizmat ko‘rsatish sohasini rivojlantirish masalalari zamonaviy iqtisodiy tadqiqotlarda 
hali yetarlicha ishlab chiqilmagan. Bu boradagi amaliy tajribaning kamligi va tartibga solinmagan globallashuv 
jarayonlari mamlakat hududlarida xizmat ko‘rsatish sohasida faoliyat yuritayotgan mahalliy korxonalarning 
raqobatbardoshligining pasayishiga olib kelishi mumkin. Shu sababli, zamonaviy sharoitda globallashuv 
jarayoni doirasida mintaqaviy xizmat ko‘rsatish sohasini rivojlantirishning o‘ziga xos xususiyatlari va mavjud 
muammolarini aniqlash, shuningdek, xizmat ko‘rsatishning turli sohalarida faoliyat yuritayotgan korxonalarning 
raqobatbardoshligini oshirishga qaratilgan tegishli chora-tadbirlarni ishlab chiqish muhim ahamiyatga ega.

Tadqiqotning maqsadi – globallashuv sharoitida maishiy xizmat ko‘rsatish sohasini rivojlantirishda mavjud 
muammoli maydonni aniqlash va uning raqobatbardoshligini oshirishning asosiy yo‘nalishlarini belgilash, 
jumladan, davlat tomonidan qo‘llab-quvvatlash chora-tadbirlarini asoslab berishdan iborat.

M A V Z U G A  O I D  A D A B I Y O T L A R  S H A R H I
Har qanday zamonaviy davlat tuzilmasining asosiy maqsadi – jamiyatning ishlab chiqaruvchi kuchlarini 

iqtisodiy tartibga solish tizimini optimallashtirish orqali maksimal darajada birlashtirishdan iborat. Maishiy 
xizmat ko‘rsatish sohasini davlat tomonidan tartibga solish – bu o‘zgaruvchan sharoitlarni hisobga olgan holda, 
amaldagi ijtimoiy-iqtisodiy tizimni optimallashtirish maqsadida vakolatli davlat organlari tomonidan amalga 
oshiriladigan qonun chiqaruvchi, ijro etuvchi va nazorat xarakteridagi tipik chora-tadbirlar tizimidir.

Bozor iqtisodiyotining boshlanish davrida maishiy xizmatlar bozorining rivojlanishi bir xilda kechmagan. 
Bir tomondan, korxonalar – maishiy xizmat ko‘rsatish markazlarining qayta tashkil etilishi munosabati bilan 
bir qator xizmat turlarining qisqarishi kuzatilgan. Boshqa tomondan, bozor mexanizmi ta’sirida maishiy 
xizmatlar bozorida narxlarning shakllanishi ayrim hollarda aholining kam ta’minlangan qatlamlari uchun arzon 
xizmatlarning “yuvilishiga” va nisbatan yuqori daromadli aholi uchun maishiy xizmatlar hajmining ortishiga 
olib kelgan. Maishiy xizmatlar bozoridagi bunday qarama-qarshiliklar jamiyatdagi barqarorlikka salbiy ta’sir 
ko‘rsatmoqda [1].

Hozirgi vaqtda O‘zbekiston maishiy xizmatlar bozori davlat tomonidan ham, nodavlat tuzilmalar va o‘z-o‘zini 
tartibga soluvchi mexanizmlar orqali ham rivojlanishni tartibga solish va qo‘llab-quvvatlashni talab qilmoqda. 
O‘z-o‘zini tartibga solish usullari sifatida uyushmalar (birlashmalar) va o‘zini-o‘zi tartibga soluvchi tashkilotlar 
ko‘rib chiqiladi.

Iqtisodiy fanda maishiy xizmat ko‘rsatish sohasida xususiy sektorni davlat tomonidan tartibga solishning 
zamonaviy nazariyasi bo‘yicha B.A. Raizberg bozorlarni davlat tomonidan tartibga solishni – davlatning ijtimoiy-
iqtisodiy jarayonlarga tartibga soluvchi ta’sirining maxsus shakli va sohasi sifatida belgilaydi [2].

V.I. Koshkina va V.M. Shupiro esa davlat tomonidan tartibga solishni “qonunchilikni, soliq tizimini, 
bojxona to‘lovlarini, valyuta kurslarini o‘zgartirish, cheklov vositalaridan foydalanish yoki, aksincha, muayyan 
faoliyat turlarini rag‘batlantirish orqali xo‘jalik yurituvchi subyektlarning hatti-harakatlariga va shu orqali butun 
iqtisodiyotga bilvosita ta’sir ko‘rsatish tizimi” deb izohlaydi [3].

T.V. Bukli “tartibga solish”ni – davlat organlari va nodavlat tuzilmalar tomonidan atrof-muhitni huquqiy, 
iqtisodiy, ijtimoiy hamda tashkiliy-iqtisodiy qo‘llab-quvvatlash tizimi orqali erkin va sivilizatsiyalashgan tadbirkorlik 
faoliyatini samarali va barqaror rivojlantirishni ta’minlaydigan mexanizm sifatida ta’riflaydi [4].

R.S. Melnik esa “davlat boshqaruvi” toifasining zamonaviy ijtimoiy-iqtisodiy va ilmiy ehtiyojlarga mos 
kelmasligi haqida qat’iy fikr bildiradi. Olimning ta’kidlashicha, “davlat tomonidan tartibga solish” atamasi 
“huquqiy tartibga solish” tushunchasidan kelib chiqqan bo‘lib, aynan huquqiy normalar orqali amalga oshiriladi. 
Boshqacha aytganda, maishiy xizmat ko‘rsatish sohasini davlat tomonidan tartibga solish – bu ma’muriy huquq 
normalarining jamoat munosabatlariga ta’siri orqali ro‘yobga chiqariladi [5].

Mualliflar T.I. Zvorykina, N.A. Platonova va A.K. Kondratieva maishiy xizmat ko‘rsatish tizimini iqtisodiy 
modernizatsiya sharoitida tahlil qilib, uning iqtisodiy rivojlanishdagi rolini aniqlaydi. Ergonomik yondashuv 
asosida ular maishiy xizmat ko‘rsatish ishlarining mohiyati va samaradorligini nazariy jihatdan baholaydi. 
Shuningdek, xizmat ko‘rsatish sohasida mehnat resurslaridan foydalanish jarayonini tashkil etishning umumiy 
ilmiy yondashuvini ishlab chiqqan, texnik xizmat ko‘rsatish davrida xarajatlarni kamaytirish yo‘llarini aniqlagan 

va xizmat ko‘rsatish korxonalarida inson mehnatidan foydalanishni tashkil etishda rag‘batlantirishning asosiy 
konseptual yo‘nalishlarini belgilagan [6].

Yuqoridagi fikrlar asosida bozor iqtisodiyoti sharoitida xizmat ko‘rsatish sohasini rivojlantirishda davlat 
ishtirokining darajasi va shakllarini aniqlash, tadbirkorlikni rivojlantirish mexanizmlarini ishlab chiqish, 
shuningdek, manfaatdor guruhlar va nodavlat notijorat tashkilotlarining ixtiyoriy o‘zini o‘zi boshqarish shakllarini 
takomillashtirish orqali tartibga solish zarurligi haqida xulosa qilish mumkin.

Qoida tariqasida, maishiy xizmat ko‘rsatish sohasi – ijtimoiy ishlab chiqarish doirasida aholiga xizmat 
ko‘rsatish faoliyatining barcha funksional turlarini o‘z ichiga oladi. Takror ishlab chiqarish jarayonidagi faolligiga 
qarab, bu sohaning ehtiyojlarni qondirishdagi roli sezilarli farq qiladi. Maishiy xizmatlar nafaqat mavjud 
ehtiyojlarni qondirishga, balki aholining ehtiyojlarini shakllantirishga ham xizmat qiladi va odamlarning vaqtini 
tejash imkonini beradi.

O‘rganilgan tadqiqotlar asosida, maishiy xizmat ko‘rsatishni tartibga solish usullari va vositalari orqali 
ushbu sohadagi ijtimoiy normalarni aniqlash bosqichlari belgilangan. Ushbu jarayonda korxonalarda tashkiliy 
boshqaruv tizimining samaradorligini oshirish, rivojlanish manbalari va omillarini aniqlash, shuningdek, tarmoqni 
samarali rivojlantirish xususiyatlari alohida ilmiy ahamiyatga ega. Shunday qilib, agar xizmat ko‘rsatish sohasini 
davlat tomonidan tartibga solish zarurati asosli deb topilsa (bu strategik yondashuv sifatida ko‘rib chiqiladi), u 
holda davlat ta’sirining aniq yo‘nalishlarini tanlash xizmat ko‘rsatish bozorining real rivojlanish darajasiga qarab 
amalga oshirilishi lozim.

T A D Q I Q O T  M E T O D O L O G I YA S I
Ushbu tadqiqot tizimli uslubiy yondashuvga asoslangan bo‘lib, mahalliy maishiy xizmatlar sohasini umuman 

mintaqaviy iste’mol bozorining, xususan, mintaqaviy xizmatlar bozorining tarkibiy qismlari sifatida aniqlash 
imkonini beradi. Tadqiqotda tahlil va taqqoslashning umumiy ilmiy usullaridan, shuningdek, dinamikani tahlil 
qilish, guruhlash orqali iqtisodiy tahlil yuritish, analitik ma’lumotlarni qayta ishlash hamda ilmiy umumlashtirish 
usullaridan foydalanilgan.

T A H L I L  V A  N A T I J A L A R
Maishiy xizmat sohasi nazariy jihatdan tahlil qilinganda, eng avvalo, uning jamiyat hayotidagi o‘rni va 

kundalik turmush jarayonlari bilan chambarchas bog‘liqligi e’tiborga loyiqdir. Ushbu xizmat tarmog‘i, o‘z 
mohiyatiga ko‘ra, inson ehtiyojlarini qondirishga qaratilgan iqtisodiy faoliyat turi bo‘lib, iste’mol qiymatiga ega 
bo‘lgan xizmatlar orqali aholining farovonligini ta’minlashga xizmat qiladi. Maishiy xizmatlar mazmunan ijtimoiy 
mehnat taqsimoti rivojining mantiqiy natijasi bo‘lib, u ishlab chiqarish va ayirboshlash munosabatlari orqali 
shakllangan xizmat ko‘rsatish jarayonini aks ettiradi.

Ushbu xizmatlar, odatda, to‘g‘ridan-to‘g‘ri iste’molchining ehtiyojlariga yo‘naltirilgan bo‘lib, ularning ijtimoiy 
ahamiyati va foydaliligi yuqoriligi bilan ajralib turadi. Maishiy xizmatlar aholining hayot sifatini oshirish, turmush 
darajasini yaxshilash, vaqt va resurslarni tejash orqali iqtisodiy samaradorlikka erishish vositasi sifatida 
namoyon bo‘ladi. Bu xizmatlar faqatgina iqtisodiy ko‘rsatkichlar emas, balki insoniy omillar bilan ham uzviy 
bog‘liq bo‘lib, jamiyatda ijtimoiy barqarorlik va tenglikni ta’minlashda muhim rol o‘ynaydi.

Mutaxassislar ta’kidlashicha, maishiy xizmatlar tizimini samarali tashkil etish va rivojlantirish uchun davlat 
tomonidan muayyan tartibga solish choralarini ko‘rish zarur. Bunda xizmat ko‘rsatish sohasining faqat iqtisodiy 
emas, balki ijtimoiy-iqtisodiy funktsiyalarini ham hisobga olish lozim. Aholining ehtiyojlarini kompleks qondirish, 
ayniqsa kam ta’minlangan qatlamlarga xizmatlar bilan teng sharoitda ta’minlash, ushbu tartibga solish 
mexanizmlarining ustuvor vazifalaridan biri sanaladi.

Ma’lumki, xizmatlar sektori taraqqiyotining darajasi aholi turmush darajasi va sifatiga bevosita ta’sir 
ko‘rsatadi. Shu sababli, ushbu sohani faqat bozor mexanizmlari asosida tartibga solish aholining barcha toifalari 
uchun teng imkoniyat yaratmasligi mumkin. Ayniqsa, ijtimoiy himoyaga muhtoj qatlamlar uchun xizmatlar bozori 
jozibador bo‘lmasligi, ularning undan foydalana olish imkoniyatlarini cheklab qo‘yadi.

Hududiy nuqtayi nazardan qaraganda, xizmat ko‘rsatish sohasining rivoji nafaqat iqtisodiy o‘sishni 
jadallashtiradi, balki yangi ish o‘rinlari yaratish, tadbirkorlikni rag‘batlantirish, mahalliy budjet daromadlarini 
oshirish kabi dolzarb masalalarni hal etishga xizmat qiladi. Ayniqsa, xizmatlar sohasida daromad keltirmaydigan 
yoki rentabellik darajasi past bo‘lgan, ammo aholiga zarur bo‘lgan xizmat turlari mavjudki, ularni rivojlantirish 
davlat ko‘magisiz mushkul bo‘ladi.

Shu bilan birga, maishiy xizmatlar sohasi ijtimoiy ahamiyatga ega yana bir jihatni o‘z ichiga oladi – bu ish 
topishda qiynalayotgan yoki to‘liq ish kuni bilan ishlay olmaydigan aholining bandligini ta’minlash imkoniyatidir. 
Jumladan, ayollar, pensiya yoshidagi fuqarolar, nogironligi bo‘lgan shaxslar uchun yarim stavkali ish o‘rinlari 
yaratish orqali ularning ijtimoiy faolligini oshirish mumkin.

Shubhasiz, ushbu sohani boshqarishda davlat siyosati nafaqat umumiy iqtisodiy manfaatlarni, balki 
tadbirkorlar, xizmat ko‘rsatuvchi sub’yektlar va iste’molchilarning ehtiyojlarini uyg‘unlashtirgan holda olib 
borilishi kerak. Shu bilan birga, mintaqalar o‘rtasidagi iqtisodiy tafovutlar, rivojlanmagan hududlar va ijtimoiy 
infratuzilmasi zaif joylarning mavjudligi inobatga olinishi, davlat siyosatining manzilli va moslashuvchan bo‘lishini 
taqozo etadi. Ana endi, yuqoridagi tahlillar asosida maishiy xizmat ko‘rsatish sohasini davlat tomonidan tartibga 
solish mexanizmlarini atroflicha ko‘rib chiqamiz (1-rasm).

1-rasm. Maishiy xizmat ko‘rsatish sohasini davlat tomonidan tartibga solish usullari.

So‘nggi yillarda hududlarda maishiy xizmat ko‘rsatish va servis sohasini samarali boshqarish, ularning sifatini 
yaxshilash hamda aholiga yaqinlashtirish bo‘yicha davlat tomonidan nazorat mexanizmlarini takomillashtirish 
dolzarb masalaga aylangan. Mutaxassislar fikricha, ushbu yo‘nalishda davlat siyosatini shakllantirish va 
amaliyotga joriy etishda quyidagi ustuvor yo‘nalishlarga alohida e’tibor qaratilishi lozim.

Avvalo, har bir hududning ijtimoiy-iqtisodiy salohiyatini, mavjud resurs cheklovlarini, demografik va 
geografik xususiyatlarini inobatga olgan holda, samaradorlikni oshirish strategiyasi ishlab chiqilishi kerak. 
Hududiy tafovutlar real holatda baholanib, rivojlanishning ustuvor yo‘nalishlari aniq belgilanishi zarur.

Shuningdek, maishiy xizmatlar sohasini davlat tomonidan tartibga solish bo‘yicha turli darajadagi boshqaruv 
tuzilmalari o‘rtasida sinergik, ya’ni bir-birini to‘ldiruvchi va kuchaytiruvchi ta’sir mexanizmlarini shakllantirish 
dolzarbdir. Bu orqali xizmatlar sifati va ularning aholiga yetkazilish samaradorligi ortadi.

Bundan tashqari, ushbu sohada iqtisodiy rag‘batlarni yaratish maqsadida adolatli, samarali va hududlar 
sharoitiga mos soliqqa tortish tizimini shakllantirish talab etiladi. Bu tizim kichik tadbirkorlik sub’yektlari va o‘zini 
o‘zi band qilgan fuqarolar faoliyatini legallashtirishda ijobiy ta’sir ko‘rsatadi.

Navbatdagi muhim yo‘nalish – davlat organlari resurslarini butun boshqaruv tizimi bo‘ylab, ya’ni vertikal 
shaklda – markaziy, hududiy va mahalliy darajalarda birlashtirish hamda koordinatsiyani kuchaytirish orqali 
xizmatlar sifati va kirish imkoniyatini oshirishdan iborat.

Tartibga solish mexanizmlarining ijtimoiy yo‘nalganligini ta’minlash ham alohida ahamiyatga ega. Bu 
borada asosiy mezon sifatida tartibga solish jarayonining shaffofligi, aholining unga nisbatan ishonchini 
mustahkamlovchi ochiq axborot tizimlari va xizmat sifatini baholash mezonlarini joriy etish lozim.

Shuningdek, bozorda raqobatbardosh va innovatsion xizmat turlarini kengaytirish, ularni jadal sur’atlar bilan 
rivojlantirish uchun xizmatlar sifatining standartlashtirilgan tizimini ishlab chiqish va uni quyidagi yondashuvlar 
orqali qo‘llab-quvvatlash zarur: ma’muriy-huquqiy asoslar, moliyaviy-iqtisodiy mexanizmlar, dasturiy-maqsadli 
loyihalar hamda axborot-kommunikatsion texnologiyalar.

Nihoyat, ijtimoiy xizmatlar ko‘rsatish tizimidagi siyosiy-huquqiy institutlar faoliyatining samaradorligini 
oshirish, fuqarolik jamiyati institutlari va nodavlat notijorat tashkilotlari ishtirokini faollashtirish orqali jamoatchilik 
nazoratini kuchaytirish mumkin. Bu holat aholining xizmat ko‘rsatish tizimiga bo‘lgan ishonchini mustahkamlaydi 
va xizmatlar qamrovini kengaytiradi.

Shu tarzda, nazorat va tartibga solish mexanizmlarini izchil takomillashtirish maishiy xizmatlar sohasida 
muvozanatli, ijtimoiy adolatga asoslangan va barqaror rivojlanish tamoyillarini ta’minlashga xizmat qiladi [6].

Davlat tomonidan tartibga solish quyidagi yo‘nalishlarda amalga oshirilsa maqsadga muvofiq bo‘ladi:
– qonunchilik bazasini takomillashtirish;
– korxona va muassasalar barqarorligini mustahkamlash bo‘yicha chora-tadbirlar (jumladan, turli yordam 

turlari, moliyaviy yordam, investorlarni jalb etish va hokazo);
– arbitraj va bankrotlik bo‘yicha boshqaruvchilar institutini tashkil etish;
– samarasiz korxona va muassasalarni ixtiyoriy tugatish imkoniyatlarini yaratish;
– strategik inqirozlarni (iqtisodiy inqirozlar) bartaraf etish bo‘yicha choralarni ko‘rish.
Agar davlat va korxona/muassasa o‘rtasidagi o‘zaro munosabatlar darajasiga e’tibor qaratilsa, bu 

holatda davlatning roli makrodarajaga nisbatan ancha past bo‘ladi. Davlat beqarorlikka qarshi kurashni butun 
iqtisodiyotdan tortib, mahalliy darajagacha bo‘lgan miqyosda ta’minlaydi, undan keyin esa korxona yoki 
muassasaning o‘zi faoliyatini kengaytiradi. Agar korxona bankrotga uchragan yoki uning samaradorligi past 
bo‘lsa, davlat zarur hollarda unga aralasha oladi.

Bozor iqtisodiyoti sharoitida erkin raqobat xizmatlarga bo‘lgan talab va taklifni belgilaydi. Biroq ayrim 
davrlarda (masalan, bozor kon’yunkturasining yomonlashuvi, yuqori inflyatsiya va ishsizlik) dunyoning hech bir 
davlati bozor munosabatlarini oqilona davlat aralashuvisiz tartibga sola olmaydi.

Masalan, Germaniya va Fransiyada maishiy xizmatlar bozorini maxsus davlat organlari tartibga soladi. 
Fransiyada bu bozor qonunchilik, tartibga solish, ta’lim va boshqa tuzilmalar orqali boshqariladi. Savdoni 
boshqarish tuzilmasi iste’mol sohasidan mustaqil bo‘lib, davlat organlariga bo‘ysunmaydi. Fransiyada xizmat 
ko‘rsatish sohasi eng yuqori darajada davlat tomonidan, mezo- va mikro-darajalarda esa hunarmandchilik 
palatalari tomonidan tartibga solinadi. Ular “yuqoridan” yuklangan funksiyalar – tartibga solish, fond taqsimoti, 
ta’lim va boshqalarni bajaradi. Hunarmandchilik palatalarining a’zolari federal darajada viloyat yoki shahar 
munitsipal hukumati tomonidan tasdiqlanadigan kengashni saylaydi.

Germaniyada esa maishiy xizmat ko‘rsatish sohasiga Iqtisodiyot vazirligi va Ta’lim vazirligi rahbarlik qiladi. 
Yer va shahar hunarmandchilik palatalari esa ijro etuvchi funksiyalarga ega. Shunday qilib, Germaniya va 
Fransiyada iste’mol bozorini boshqarish tuzilmasi mohiyatiga ko‘ra bir xil shakllangan.

O‘zbekistonda ham xizmatlar sohasini oqilona tartibga solish borasida ko‘plab chora-tadbirlar amalga 
oshirildi. Natijada, so‘nggi besh yil ichida xizmatlar sohasi barqaror o‘sishni namoyon etdi (2020-yil pandemiya 
sababli 99,2 foizgacha pasaygan bo‘lsa-da). Keyingi yillarda o‘sish sur’atlari tiklandi:

2021-yilda – 110,9%,
2022-yilda – 109,1%,
2023-yilda – 107,1%,
2024-yilda – 107,7%.
Maishiy xizmatlar bozorining rivojlanishi, yangi faoliyat turlarining vujudga kelishi va texnologiyalarning 

kun sayin takomillashib borishi davlat va mahalliy darajadagi tartibga solish tizimini muntazam ravishda qayta 
ko‘rib chiqishni talab qiladi. Qonunchilikni o‘z vaqtida ishlab chiqish va mavjud muammolarni to‘liq bartaraf 
etish nuqtayi nazaridan, maishiy xizmatlar sifatini tartibga solish davlatning ustuvor vazifasi hisoblanadi. Shu 
yo‘nalishda iste’molchilar tomonidan o‘z-o‘zini tartibga solish mexanizmlarining dolzarbligi oshib bormoqda.

Maishiy xizmat ko‘rsatish va ushbu faoliyatning butun doirasi iqtisodiy institutlarning milliy va mintaqaviy 
iqtisodiyotdagi o‘rniga qarab quyidagicha tavsiflanadi:

• milliy daromad va ijtimoiy zarur mahsulotni shakllantirishda ishtirok etish;
• moddiy ishlab chiqarish tarmoqlarida mehnat unumdorligining o‘sishiga, sanoat, qishloq xo‘jaligi va 

boshqa tarmoqlarning rivojlanish sur’atlariga ijobiy ta’sir ko‘rsatish;
• aholining pul daromadlari va xarajatlari o‘rtasida muvozanatni ta’minlash, mamlakat va uning hududlarida 

ichki mablag‘lar oqimini faollashtirish;
• turmush darajasini oshirish uchun ishdan bo‘sh vaqtni samarali tashkil qilish orqali ijtimoiy va hududiy 

tafovutlarni kamaytirish.
Mamlakatimizda bozor munosabatlari rivojlanishining hozirgi bosqichida maishiy xizmat ko‘rsatish sohasida 

kichik korxonalarning keng ko‘lamda rivojlanishi tadbirkorlikni kengaytirish, aholiga qo‘shimcha daromad 
manbalarini yaratish, ish o‘rinlarini ko‘paytirish va fuqarolar bandligini ta’minlash, shuningdek, asosiy ish bilan 
bir qatorda nostandart bandlikni shakllantirish imkonini bermoqda.

Hozirgi bosqichda maishiy xizmatlar bozori hududiy iste’mol bozorining muhim tarmog‘i bo‘lib, uning asosiy 
vazifalaridan biri – aholining qulay yashash darajasini oshirishdan iborat. Aholiga maishiy xizmat ko‘rsatish 
obyektlarining samaradorligini oshirish quyidagi iqtisodiy ko‘rsatkichlarning o‘sishiga xizmat qilishi mumkin:

muayyan hududdagi turli yoshdagi mehnatga layoqatli aholining bandligi va ish haqi;
mahalliy budjetga soliq tushumlarining ko‘payishi;
yalpi hududiy mahsulot, jumladan, maishiy xizmatlar sohasida ishlab chiqarilgan qo‘shilgan qiymat;
ijtimoiy nomutanosiblikni kamaytirish va aholi farovonligini oshirish;
hudud iqtisodiy tizimiga investitsiyalar va qo‘shimcha mablag‘lar jalb etilishini rag‘batlantirish.

Iqtisodiy globallashuv sharoitida mamlakatlar o‘rtasidagi integratsiya va xalqaro ixtisoslashuvning 
kuchayishi ishlab chiqarishni modernizatsiya va diversifikatsiya qilish, raqobatbardoshlikni oshirish, aholiga 
ko‘rsatilayotgan xizmatlar sifatini yaxshilash orqali hududlarning moliyaviy salohiyatini mustahkamlash 
vazifalarini kun tartibiga qo‘ymoqda.

Mamlakatimizda tarkibiy islohotlarni chuqurlashtirish va milliy iqtisodiyotni diversifikatsiya qilish, aholi 
bandligini ta’minlash, daromadlari va turmush sifatini oshirish, maishiy xizmat ko‘rsatish va servis sohasini jadal 
rivojlantirish ustuvor yo‘nalishlardan biri hisoblanadi.

Xizmatlar bozorida mavjud muammolarni davlat aralashuvisiz hal etib bo‘lmaydi. Bunday xizmat turlarini 
taqdim etuvchi kichik va o‘rta tashkilotlar bozorda barqaror faoliyat yuritishi uchun zarur shart-sharoitlar yaratish 
talab etiladi. Yakka tartibdagi tadbirkorlar uchun imtiyozli soliqqa tortish siyosatini davom ettirish va aholiga 
xizmat ko‘rsatuvchi korxonalar uchun imtiyozli kreditlar ajratish tizimini takomillashtirish lozim.

Hozirgi sharoitda xizmatlar bozori davlat tomonidan qo‘llab-quvvatlash va tartibga solishga muhtoj. Davlat 
ushbu sohani nazorat qilish, maishiy xizmatlar bozorini tartibga solish va uni rivojlantirishga qodir tizim yaratishi 
lozim.

X U L O S A  V A  T A K L I F L A R
Davlat tomonidan maishiy xizmatlar bozorini tartibga solish masalasida izchil, o‘zaro uyg‘unlashgan va 

kompleks siyosat yuritilishi zarur. Chunki ushbu soha aholining kundalik turmush darajasi, hayot sifati va ijtimoiy 
barqarorlikka bevosita ta’sir ko‘rsatadi. Aholi farovonligini oshirishga qaratilgan milliy miqyosdagi dasturlar 
va loyihalarning muvaffaqiyati ko‘p jihatdan xizmatlar sektorining rivojlanishiga, ayniqsa, maishiy xizmatlar 
tizimining samaradorligiga bog‘liq. Shu bois, mazkur yo‘nalishda ilmiy asoslangan iqtisodiy siyosat olib borish 
va tizimli davlat qo‘llab-quvvatlovini yo‘lga qo‘yish muhim strategik vazifa hisoblanadi.

Bizning fikrimizga ko‘ra, davlatning maishiy xizmat ko‘rsatish sohasidagi nazariy va amaliy faoliyati quyidagi 
asosiy yo‘nalishlarni o‘z ichiga olishi kerak:

• Eng avvalo, aholiga maishiy xizmat ko‘rsatish faoliyatini qonuniy asosda tartibga solish uchun maxsus 
qonun hujjatini ishlab chiqish va qabul qilish zarur. Bu hujjat xizmat ko‘rsatish sub’yektlari faoliyatining huquqiy 
asoslarini belgilab beradi.

• Har bir hududning o‘ziga xos ijtimoiy-iqtisodiy sharoitlari va ehtiyojlarini inobatga olgan holda maishiy 
xizmat turlarining tasnifini ishlab chiqish, bu orqali sohada mintaqaviy ixtisoslashuvni kuchaytirish maqsadga 
muvofiqdir.

• Mahalliy darajada aholiga xizmat ko‘rsatish tizimini takomillashtirish uchun me’yoriy-huquqiy hujjatlar va 
maxsus rivojlantiruvchi dasturlar ishlab chiqilishi, ularni amaliyotga izchil joriy etish mexanizmlari shakllantirilishi 
lozim.

• Maishiy xizmat ko‘rsatish bilan shug‘ullanuvchi korxonalar faoliyatini xavfsiz va barqaror yuritish uchun 
ularni sug‘urtalash konsepsiyasi ishlab chiqilishi, bu esa korxonalarni moliyaviy xavflardan himoya qilishda 
muhim rol o‘ynaydi.

• Sohaning barqaror rivojini ta’minlash uchun malakali kadrlar tayyorlash, mavjud xodimlarni qayta 
tayyorlash va ularning malakasini oshirishga qaratilgan uzluksiz ta’lim tizimi ishlab chiqilishi shart.

• Aholiga xizmat ko‘rsatish qulayligini oshirish maqsadida maishiy xizmat obyektlarini joylashtirishning 
yangi, ilmiy asoslangan rejasini ishlab chiqish, bunda transport infratuzilmasi va aholi zichligi kabi omillar 
hisobga olinishi kerak.

• Soha faoliyatini samarali tartibga solish uchun litsenziyalash, sertifikatlashtirish va xizmat sifati 
standartlarini takomillashtirish bo‘yicha huquqiy va texnik mexanizmlarni ishlab chiqish lozim.

• Har bir hududda xizmatlar tarmog‘ini rivojlantirish strategiyasini aniqlovchi konsepsiya va aniq chora-
tadbirlar majmuasi ishlab chiqilishi kerak. Bu hujjatlar mintaqaviy farqlarga moslashtirilgan bo‘lishi zarur.

• Maishiy xizmat sohasiga investitsiyalarni jalb etish uchun iqtisodiy jihatdan asoslangan va amaliyotga 
yo‘naltirilgan loyihalar ishlab chiqilishi, ular bo‘yicha davlat va xususiy sektor o‘rtasida hamkorlik mexanizmlari 
yo‘lga qo‘yilishi lozim.

• Xizmatlar ko‘rsatilayotgan hududlarda zamonaviy axborot-kommunikatsiya texnologiyalarini joriy etish 
orqali raqamli infratuzilmani rivojlantirish, bu esa xizmat ko‘rsatish sifatini oshirish va jarayonlarni soddalashtirish 
imkonini beradi.

• Ijtimoiy himoyaga muhtoj aholining ehtiyojlarini inobatga olgan holda, nogironlar, keksalar, kam 
ta’minlanganlar, ota-onasiz bolalarga ega oilalar hamda harbiy-siyosiy vazifalarni bajargan fuqarolar uchun 
ixtisoslashgan va imtiyozli xizmatlar ko‘rsatadigan hududiy xizmat ko‘rsatish korxonalari tarmog‘ini shakllantirish 
muhim ijtimoiy vazifa hisoblanadi.

Ushbu nazariy va amaliy choralarni hayotga tatbiq etish, bir tomondan, maishiy xizmatlar ko‘rsatish 
korxonalarining faoliyat samaradorligini oshirishga, ikkinchi tomondan esa, mamlakatda bozor islohotlarini 
yanada chuqurlashtirish sharoitida xizmatlar sektorining barqaror va tizimli rivojlanishiga zamin yaratadi.

